
又〈首句借韵〉

花開花落兩悲歡，花與人還事一般。開在枝頭妨客折，落來地上倩誰看。　


書棲雲庵壁〈《全唐》作《題東都妓館壁》〉

一吹鸞笙裂太清，綠衣童子步虛聲。玉樓喚醒千年夢，碧桃枝上金雞鳴。　


𡽪宗齋會

高談闊論若無人，可惜明君不遇真。陛下問臣來日事，請看午未丙丁春。　


潭州鶴會

這回相見不無緣，滿院風光小洞天。一劍當空又飛去，洞庭驚起老龍眠。　


紹興道會

偶乘青帝出蓬萊，劍戟崢嶸遍九垓。我在目前人不識，為留一笠莫沉埋。　


贈李德成

九重天子寰中貴，五等諸侯門外尊。爭似布衣狂醉客，那知性命屬乾坤。　


七夕題詩二首

四海孤遊一野人，兩壼霜雪足精神。坎離二物君收得，龍虎丹行運水銀。


又

野人本是天台客，石橋南畔有舊宅。父子生來有兩口，多好笙歌不好拍。

